
Irbono festat sa Madonna de is Gràtzias: chimbe dies de 
ispiritualidade, traditzione e ispetàculu dae su 3 a su 7 de argiolas  

Irbono s'abrontat a tzelebrare sa festa in 
onore de sa Madonna de sas Gràtzias. Sa 
manifestatzione, in programa dae su 3 a 
su 7 de mese de argiolas 2025, est 
promòvida dae sa Parròchia de Santu 
Giuanne Batista, in collaboratzione cun 
su Comitau 1975-2004, su Comunu de 
Irbono e su Tzentru Cummertziale 
Naturale, cun s'agiudu de sa Regione 
Autònoma de sa Sardigna 

Su programa de chimbe dies, proponet 
momentos religiosos e culturales, 
ispetàculos musicales e folclòricos, 
animatzione pro ogna edade.  Si 
cumentzat giòbia su 3 de argiolas cun sa 
Santa Missa a ora de is 18.00. A is 21.30, 
in pratza Andrea Lussu, torrat sa gara de 
poesia improvisada, cun is poetas Bruno 
Agus e Saverio Sodde, acumpangiados 
dae su Tenore Ogliastra. 

Cenarba su 4 de argiolas, sighint is 
tzelebratziones cun su trìduo e sa Santa 
Missa. In pratza Andrea Lussu, s'ispàssiu 

at a èssere dedicadu a is prus piticos cun giogos gonfiàbiles, bubbulicas de sabone e animatzione de 
Max Animazioni. In su pròpiu momentu, semper in pratza Lussu, is famìlias e is pipios s’ant a 
pòdere ispassiare cun su trucapipios, isculturas de pallontzinos e un'àrea “selfie” cun s’ispigru 
instagrammàbile a cura de SuperAnimatori, oferta dae su supermercadu Tuttigiorni de Lanusè. Sa 
serada s'at a concruire cun ballos sardos acumpangiados dae su sonadore de organitu Michele 
Pirarba e su DJ set cun is Frades Cannas. 

Sàbadu su 5 de argiolas, su gèsperu de sa festa, a ora de is 18, sa Santa Missa. A merie, in  Pratza A. 
Lussu, ispetàculu musicale cun ballos sardos acumpangiados dae is sonadores de organitu de 
Irbono. A is 22:30  mùsica de discoteca e omàgiu musicale annos 80-90-2000”, a cura de Gaetano 
Cordaro e Chris Loi. Fintzas in custa serada no ant a mancare is ballos traditzionales e su DJ set 
finas a tardu mannu de note.  

Su momentu prus importante at a èssere domìnigu su 6 de argiolas! A su mangianu sunt prevìdidas 
duas tzelebratziones eucarìsticas, mentras a is 18 s'at a tzelebrare sa Santa Missa acumpangiada dae 
su coro “Sant'Anna” de Tortolì. At a sighire, a is 19, sa protzessione in is caminos de sa bidda cun 
s’istàtua de sa Madonna, acumpangiada dae sa Banda Musicale de Nurri e dae grupos folclòricos de 
totu sa Sardigna, comente su grupu de Irbono “Amistade” e “Janas e Amaymonaus”, e peri grupos 



de Aristanis, Torpè, Mòguru, Codronzanu, Bono, Barì, Benetuti, Sarule e Santa Teresa de Gaddura. 
Sa protzessione at a èssere aberta dae is fosileris e dae is cuadderis de Irbono.  

S'eventu at a èssere trasmìtidu in direta dae Sardegna Live, cun cummentos e interventos de su 
giornalista e presentadore Giuliano Marongiu. A note, in pratza A. Lussu, at a èssere su momentu 
de “Ilbono in Festa”, un'eventu chi at a bìdere sa partetzipatzione de artistas de su panorama 
regionale comente Peppino Bande, Roberto Tangianu, Lucia Budroni, Carlo Crispioni e 
Gianbattista Longu. Sa serada s'at a concruire cun s'esibitzione de grupos folclorìsticos e cun su DJ 
set de is Frades Cannas. 

Lunis 7 trìulas at a èssere sa die de su ringratziamentu. A merie est prevìdida una protzessione in su 
tzentru istòricu cun s’istàtua de sa Madonna, sighida dae sa tzelebratzione de sa Santa Missa. 

Sa festa de sa Madonna de sas Gràtzias rapresentat pro Irbono siat unu momentu de ispiritualidade, 
siat un'ocasione pro torrare a istrìnghere un’acàpiu cun is raighinas culturales suas, pro mesu de sa  
devotzione, de sa mùsica e de su folclore.  


